REZIME RADA

Rad je fokusiran na analizu ustavno-pravne koncepcije lokalne samouprave u Bosni i Hercegovini, iz razloga višestruke uslovljenosti i povezanosti, različitih činilaca vrlo složenih i kompleksnih odnosa koji određuju sve aspekte značajne za autonomno funkcionisanje ovog oblika društvene organizacije.

U procesu istraživanja, značajnih za teoriju i praksu prava, teorijsko-metodološka i empirijska saznanja o mogućnostima i savremenim rješenjima izgradnje ustavno-pravnog koncepta lokalne samouprave u Bosni i Hercegovini, identifikovani su određeni nedostaci postojećeg stanja. Razmatrajući funkcionalne implikacije ovog pitanja, u radu su prezentirani rezultati koji ukazuju da se zbog nedostatka političke volje vladajućeg establišmenta, političko djelovanje u Bosni i Hercegovini velikim djelom usmjerava na nacionalnu razinu, što za posljedicu ima asimetričnu strukturu i "ne unificiran" model lokalne samouprave, posebno sa aspekta njegove kompatibilnosti sa Evropskom poveljom o lokalnoj samoupravi.

Rezultati rada ukazuju na svu složenost ove problematike i neophodnost unificiranog, sveobuhvatnog, sistematskog i nadasve stručnog pristupa procesu evaluiranja normativno-pravnih efekata. Analizirajući sadašnje normativno stanje različitih korelacija centralne i lokalne vlasti u Bosni i Hercegovini, ukazano je da, što je jedno društvo razvijenije, to je na strani takvog društva veća spremnost i uvjerenost u svrsishodnost jačanja i razvoja lokalne samouprave po svim njenim vitalnim sadržajima i formama. U prilog jačanja i afirmisanja lokalne samouprave u Bosni i Hercegovini u radu je ponuđen prijedlog  preporuka u smislu normativne dogradnje koncepta lokalne samouprave u Bosni i Hercegovini, analogno zahtjevima Evropske povelje o lokalnoj samoupravi.

